
༥༽
མཐོ་གཏུགས་རྩོད་ཉོག 
༥.༡ 
མཐོ་གཏུགས་པ་ཚེ་རིང་ཆོས་སྐྱིན་དབང་ཕྱུག་གིས་མི་རྩིས་སྤོ་སོར་འབད་དགོ་ན་ རྩོད་རྩ་བདེ་ཆེན་དབང་མོ་ལས་མི་རྩིས་རྐྱབ་སའི་ཁྱིམ་ས་གཅིག་དང་ ཡང་ན་ སྡོད་ཁྱིམ་གཅིག་ སྐལ་བགོ་ཐོབ་ནི་ཡོདཔ་ཅིག་ཟེར་ཕུལ་མི་ལུ་ ངོས་ལེན་ཡོད་མེད།   
༦༽
ཁྲིམས་ཁྲིའི་བསྐྱར་ཞིབ་བཅུད་དོན། 
༦.༡
གོང་གསལ་མཐོ་གཏུགས་རྩོད་ཉོག་དང་འབྲེལ་བའི་ ཐོག་མ་ཁྲིམས་འདུན་ནས་གནང་མི་འཁྲུན་ཆོད་དང་ རྩ་ཕན་གཉིས་ཀྱིས་ཁྲིམས་འདུན་ཕུལ་མི་གསལ་ཞུ་དང་སྒྲུབ་བྱེད་ཚུ་ འདིར་ཁྲིམས་འདུན་ནས་ འབྲུག་གི་ཞི་རྩོད་དང་ཉེས་རྩོད་བྱ་བའི་གནད་སྤྱོད་ཀྱི་ཁྲིམས་དེབ་༢༠༠༡ ཅན་མའི་དོན་ཚན་༡༡༠ པའི་དགོངས་དོན་ལྟར་ བསྐྱར་ཞིབ་མཐིལ་ཕྱིན་མཛད་ཡོད།
༦.༢
གོང་གི་རྩོད་ཉོག་ལུ་ མཐོ་གཏུགས་པ་རྩོད་ཟླ་གིས་གསལ་མི་ནང་ ཐོག་མ་ཁྲིམས་འདུན་ལས་ མོ་གི་མི་རྩིས་རྩོད་རྩའི་གྲལ་ལས་སྤོ་འབག་དགོཔ་སྦེ་གནང་མི་འདི་ ས་ཁྲམ་སྤོ་སོར་གྱི་ནང་གན་ སྤྱི་ཚེས་༢༤.༦.༢༠༡༠ ཅན་མ་དང་འཁྲིལ་ཨིན་ཟེར་ན་ སྤྱི་ཚེས་དེ་ལུ་ར་ རྩ་ཕན་བར་ན་ ནང་གན་ཁག་གཉིས་འདུག་པ་ལས་ རྩོད་རྩས་ཕུལ་མི་རྩིས་སྤོ་དགོཔ་སྦེ་འཁོད་པའི་ནང་གན་དེ་ རྫུན་མ་ཨིན་རུང་ ངོས་ལེན་མཛད་འདུག་པ་དང་ མོ་གིས་ཕུལ་མི་ནང་གན་འདི་ངོ་མ་དེ་ འབྲི་སུབ་འབད་ནུག་ཟེར་ཆ་གནས་མཛད་མ་བཏུབ་ལས་ བསྐྱར་ཞིབ་མཛད་གནང་དགོས་པའི་ཁར་ མཐོ་གཏུགས་པའི་མི་རྩིས་སྤོ་སོར་འབད་དགོ་ན་ མོ་རའི་མི་རྩིས་རྐྱབ་སའི་ཁྱིམ་ས་ཅིག་དང་ ཡང་ན་ སྡོད་ཁྱིམ་ཅིག་ དེ་མིན་ ནང་མི་གཙོ་ཅན་ག་གི་མིང་ཐོ་རྐྱབ་ནི་ཨིན་ན་ རྩོད་རྩས་བཏོན་དགོ དེ་མིན་ མོ་རའི་མི་རྩིས་ རྩོད་རྩའི་གྲལ་ལས་བཏོན་ཏེ་རྐྱབ་ས་མེདཔ་ལས་ སྔར་བཞིན་བཞག་ནི་ཡོདཔ་ཅིག་ཟེར་ཞུ་མི་ལུ་ རྩོད་རྩ་བདེ་ཆེན་དབང་མོ་གིས་བཤེར་ལན་ཕུལ་མི་ནང་ སྔོན་སྤྱི་ཚེས་༢༤.༦.༢༠༡༠ ལུ་ ཕ་ཁྱིམ་ནང་ལས་ རྩོད་ཟླ་ལུ་སྐལ་བགོ་སྤྲོད་ལེན་འབད་ཞིནམ་ལས་ མོ་རའི་མི་རྩིས་ཡང་སྤོ་འབག་དགོཔ་སྦེ་ཡོདཔ་མ་ཚད་ ས་ཁྲམ་ཡང་མོ་རའི་མིང་ཐོ་ལྷོད་དེ་ ལོ་ངོ་ལེ་ཤ་སོང་ཡོད་རུང་ ད་ལྟོ་ཡང་མི་རྩིས་སྤོ་འབག་མ་བཏུབ་ལས་པའི་ཁར་ རྩོད་ཟླས་ ཡང་བསྐྱར་ མོ་ལས་ས་ཆའི་སྐལ་བགོ་ཐོབ་བརྗོད་བཀོད་ནིའི་འོས་འབབ་མེད་མི་དེ་ཡང་ མོ་རའི་ལུས་ལས་ཤར་བའི་བུ་གཞི་མེནམ་ལས་བརྟེན་ཨིན་ལུགས་དང་ ད་ལྟོ་མོ་རའི་ཕ་རྒན་ངོ་བོ་ཡོདཔ་ལས་ སྐལ་བགོ་ཁོ་ལས་ཐོབ་བརྗོད་བཀོད་ནི་མ་གཏོགས་ མོ་ལས་ཐོབ་ལམ་མེད་པའི་ཁར་ ཕ་སྡོད་སར་བུམོ་གིས་མི་རྩིས་སྤོ་འབག་ནི་ཡོདཔ་ཅིག་མཛད་གནང་དགོས་པར་འཁོད་དེ་འདུག །
༦.༣
འདི་ལུ་ཁྲིམས་འདུན་ནས་ བསྐྱར་ཞིབ་མཛད་པའི་སྐབས་ མཐོ་གཏུགས་པ་རྩོད་ཟླ་གིས་གསལ་དོན་བཞིན་ རྩ་ཕན་བར་ན་བཟོས་ཡོད་པའི་ནང་གན་ སྤྱི་ཚེས་༢༤.༦.༢༠༡༠ ཅན་མར་གཉིསཔོ་དེ་ མཚན་རིག་བརྟག་དཔྱད་འབད་དགོས་པར་ཞུ་མི་ལྟར་དུ་ བརྟག་དཔྱད་འབད་དགོཔ་མེད་མི་འདི་ཡང་ དང་པ་ ཐོག་མ་ཁྲིམས་འདུན་གྱི་འཁྲུན་ཆོད་རིམ་ཨང་༦.༡ པའི་ནང་འཁོད་ཡོདཔ་བཞིན་ མཐོ་གཏུགས་པ་ཚེ་རིང་ཆོས་སྐྱིད་ཀྱི་ཕུལ་མི་ནང་གན་འདི་ནང་ མོ་རའི་མིང་རྟགས་བཀོད་པ་མེདཔ་ལས་ ཁྲིམས་མཐུན་གྱི་ནང་གན་ཡིན་པར་བརྩིས་རྒྱུའི་ཆ་རྐྱེན་ཚང་བ་མེདཔ་ལས་བརྟེན་ ངོས་ལེན་མཛད་ཐབས་མིན་འདུག གཉིས་པ་ རྩོད་རྩས་ཕུལ་མི་ནང་གན་ནང་ལུ་ མཐོ་གཏུགས་པའི་མིང་རྟགས་རྫུན་མ་ཨིན་པར་ཉོག་བཤད་བཀོད་ཡོད་རུང་ མཐོ་གཏུགས་པས་ མིང་རྟགས་བཀོད་ཡོད་མེད་སོགས་ཀྱི་སྐོར་ལས་མེན་པར་ རྩ་ཕན་བར་ནའི་ནང་གན་འདི་ ས་ཆ་སྐལ་བགོ་སྤྲོད་པའི་ནང་གན་ཨིན་པས། གལ་སྲིད་ནང་གན་འདི་ལུ་ངོས་ལེན་མེད་ཚེ་ ས་ཆའི་ལག་ཁྲམ་ མཐོ་གཏུགས་པའི་མིང་ཐོ་འོང་དགོཔ་མིན་འདུག དེ་མ་ཚད་ གལ་སྲིད་གན་ཡིག་འདི་ ཁྲིམས་འགལ་ཐོག་བཟོ་ཡོད་ཚེ་ ཉེས་རྩོད་ཀྱི་གཞི་རྩ་ལྟར་ འབྲེལ་ཡོད་དབང་འཛིན་ལུ་སྙན་ཞུ་ཕུལ་ཏེ་ དེ་ལྟར་བསྟར་སྤྱོད་གྲུབ་དགོཔ་མ་གཏོགས་ སྐབས་སུ་འབབ་པའི་རྩོད་བཤེར་ནང་ཕུལ་ཡོད་པའི་ནང་གན་འདི་ མཚན་རིག་བརྟག་དཔྱད་མཛད་དགོས་མ་བྱུང་། དེ་བཞིན་མི་རྩིས་ཀྱི་ཐད་ཁར་འབད་རུང་ རྩ་ཕན་བར་ན་བཟོས་ཡོད་པའི་ནང་གན་ནང་ལུ་ མི་རྩིས་སྤོ་སོར་འབད་དགོས་པའི་ཐད་དུ་ ཐེངས་ཞིག་རང་ལུ་ཕ་ཁྱིམ་ནང་ལས་སྐོལ་བ་བགོ་བཤའ་ཐོབ་ཚར་ཞིནམ་ལས་ སྐལ་བ་བགོ་བཤའི་ཁྲིམས་ཡིག་དོན་ཚན་ག༽༢-༤-༡ པའི་དགོངས་དོན་ལྟར་ ཁྱིམ་པ་དང་ཁེ་རྒུད་སོ་སོ་སྦེ་བརྩི་དགོཔ་མ་ཚད་ སླར་ཡང་ ཁྱིམ་པ་ལས་སྐལ་བགོའི་ཐོབ་ལམ་མེད་མི་འདི་ཡང་ ཁྲིམས་ཡིག་དེའི་དོན་ཚན་ག༽༤-༧ པ་ལྟར་ མཐོ་གཏུགས་པ་ལུ་ ས་ཆ་དྲིས་མཱལ་༣༠ ཁྱིམ་ནང་ལས་སྐལ་བགོ་ཐོབ་པའི་རྗེས་སུ་ བཟའ་ས་འཐུང་ས་ཁེ་རྒུད་སོ་སོ་སྦེ་སྡོད་འདུག་པ་དང་ ཁེ་རྒུད་མ་གཅིག་པའི་བསྒང་ལས་ རང་སོའི་མི་རྩིས་སྤོ་འབག་དགོཔ་འདི་ཡང་ འཇིག་རྟེན་པའི་འགྲོ་ལུགས་ཨིནམ་ལས་བརྟེན་ ཐོག་མ་ཁྲིམས་འདུན་གྱི་འཁྲུན་ཆོད་རིམ་ཨང་༦.༡ པའི་ནང་གསལ་ལྟར་ རྩ་ཕན་བར་ན་ ས་ཆ་སྐལ་བགོའི་གན་རྒྱ་ ཆ་གནས་ཡོད་མེད་གིས་ཉོག་བཤད་བཀོད་མི་འདི་ ངོས་ལེན་མེད་མི་འདི་ཡང་ ས་ཁྲམ་མིང་ཐོ་སྤོ་བཀོད་འབད་ཐོག་ བསྟར་སྤྱོད་གྲུབ་ཚར་སྟེ་ ལོ་ངོ་མང་རབས་སོང་ཡོདཔ་ལས་ རང་འགོག་ཁྲིམས་ཀྱི་ཞི་རྩ་དང་འཁྲིལ་ རྩོད་རྩས་ཕུལ་མི་ནང་གན་དེ་ ཁུངས་ཡིག་གི་སྒྲུབ་བྱེད་སྦེ་ངོས་ལེན་མཛད་ཡོད་པའི་བདེན་ཁུངས་ཐོག་ སླར་ས་སྐལ་བགོ་ཐོབ་ལམ་མེད་པའི་ཁར་ མི་རྩིས་ཡང་སྤོ་འབག་དགོས་པའི་འཁྲུན་ཆོད་གནང་གྲུབ་མི་ལུ་ནོར་འཁྲུལ་མིན་འདུག ཨིན་རུང་ མཐོ་གཏུགས་པས་ མོ་གི་མི་རྩིས་ག་ཏེ་རྐྱབ་ནི་ཨིན་ནའི་ཐད་ ད་ལྟོ་མོ་རའི་ཕ་རྒན་ངོ་བོ་འདུག་པ་མ་ཚད་ བཟའ་ཚང་ཡང་འདུག་པ་ལས་བརྟེན་ མི་རྩིས་འདི་མོ་རའི་ཕ་རྒན་ ཡང་ན་ རྨགཔ་དང་ཨ་ལོའི་མི་རྩིས་ཀྱི་གྲལ་ཁར་རྐྱབ་རུང་མ་འཐུསཔ་མེད་པའི་འཁྲུན་ཆོད་གནང་དགོཔ་འདུག ། 
༧༽
འཁྲུན་ཆོད། 
༧.༡
གོང་གི་བསྐྱར་ཞིབ་བཅུད་དོན་ནང་གསལ་ལྟར་ མཐོ་གཏུགས་པ་ཚེ་རིང་ཆོས་སྐྱིད་དབང་ཕྱུག་ལུ་ འབྲུག་སྐལ་བགོའི་ཁྲིམས་ཡིག་དོན་ཚན་ ག༽༤-༧ པ་ལྟར་ ཁྱིམ་ནང་ལས་ས་ཆ་དྲིས་མཱས་༣༠ སྐལ་བགོ་སྤྲོད་གྲུབ་པའི་རྗེས་སུ་ སླར་ཕ་ཁྱིམ་ནང་སྐལ་བགོ་ཐོབ་ལམ་མེད་པའི་ཁར་ མི་རྩིས་ཀྱི་ཐད་དུ་ཡང་ རྩོད་རྩའི་བཟང་ཚང་གྲལ་ལས་སྤོ་འབག་སྟེ་ མོ་རའི་ཕ་རྒན་ ཡང་ན་ རྨགཔ་དང་ཨ་ལོའི་མི་རྩིས་ཀྱི་གྲལ་ཁར་རྐྱབ་རུང་མ་འཐུས་མེད་པར་ ཐོག་མ་ཁྲིམས་འདུན་གྱི་འཁྲུན་ཆོད་ཨང་༼ཐིམ་ཕུག་༢༠༢༢-༥༥༨༽ སྤྱི་ཚེས་༡༠.༦.༢༠༢༢ ཅན་མར་དེ་ འབྲུག་གི་ཞི་རྩོད་དང་ཉེས་རྩོད་བྱ་བའི་གནད་སྤྱོད་ཀྱི་ཁྲིམས་དེབ་༢༠༠༡ ཅན་མའི་ དོན་ཚན་ ༡༡༡ ཀ༽ པའི་དགོངས་དོན་ལྟར་ ཆ་གནས་ཧྲིལ་བུ་མཛད་དེ་ ཁྲིམས་དེབ་དེའི་དོན་ཚན་ ༢༧ པའི་དགོངས་དོན་ལྟར་ རང་འཇགས་བསྟར་སྤྱོད་མཛད་དགོས་པར་འཁྲུན་ཆོད་གྲུབ། 
༧.༢
གལ་སྲིད་ འཁྲུན་ཆོད་འདི་ལུ་ བློ་འདོད་མ་ཁེངས་ཚེ་ འབྲུག་གི་ཞི་རྩོད་དང་ཉེས་རྩོད་བྱ་བའི་གནད་སྤྱོད་ཀྱི་ཁྲིམས་དེབ་༢༠༠༡ ཅན་མའི་ དོན་ཚན་ ༩༦.༥ པ་དང་ ༡༠༩.༡ ག༽ པ་ལྟར་ ཚད་འཛིན་གྱི་དུས་ཡུན་ཞག་གྲངས་བཅུ་ཐམ་ནང་འཁོད་ མངོན་མཐོ་ཁྲིམས་ཀྱི་འདུན་སར་ མཐོ་གཏུགས་ཞུ་ནི་གི་གོ་སྐབས་གནང་སྟེ་འཁྲུན་ཆོད་གྲུབ།
བཀའ་རྒྱ།

ཁྲིམས་ཀྱི་འདུན་ས་ལས་ ཞི་རྩོད་དང་ཉེས་རྩོད་བྱ་བའི་གནད་སྤྱོད་ཀྱི་ཁྲིམས་དེབ་དོན་ཚན་༩༦ པའི་ནང་གསེས་ལྟར་བཀའ་གྲོས་རིམ་པར་མཛད་དེ་འཁྲུན་ཆོད་གནང་གྲུབ་པ་ལས་ ཕྱིན་ཆད་ད་ལས་ཕར་ གོང་གསལ་འཁྲུན་ཆོད་དེ་དང་འཁྲིལ་བའི་བཀའ་སྒྲུབ་མ་བཏུབ་པའི་རིམ་པ་རྩ་ཕན་སུ་ཞིག་གི་ཁོངས་ལས་འཐོན་རུང་ ཞི་རྩོད་དང་ཉེས་རྩོད་བྱ་བའི་གནད་སྤྱོད་ཀྱི་ཁྲིམས་དེབ་དོན་ཚན་༡༠༤/༡༠༧ པ་ལྟར་ ཁྱད་གསོད་ཀྱི་ཉེས་ཁྲིམས་སྨིན་ཆོག་པ་བཅས་ གནམ་ལོ་ཆུ་ཕོ་སྟག་ལོ་ཟླ་ལྔ་པའི་ཚེས་ཉེར་བདུན་ལུའམ་ སྤྱི་ཚེས་༢༥.༧.༢༠༢༢ ལུ་ དཔལ་ལྡན་འབྲུག་པའི་ཁྲིམས་ཀྱི་བཀའ་རྒྱ།

